
kesusahan dalam mempraktikkan segala

rukun dan wajibnya.

Ke alam kesusahan :

 Dari mula terpendamnya cita-cita dan

niat di hati orang-orang yang akan mengerjakan

amalan haji ini, dari sejak itulah

mereka mulai melangkah ke alam

kesusahan – kalau tidak boleh

dikatakan alam penderitaan – dari

sejak itulah mereka mesti berusaha

lebih giat membanting tulang, memerah keringat,

mengumpulkan wang untuk perbelanjaan

musafir ke tanah suci Makkah al-Mukarramah.

Setelah wang terkumpul , mereka mesti

menguruskan segala keperluan musafir

seperti pergi ke pejabat urusan haji

mendaftarkan diri untuk mendapatkan

pasport haji, membeli-belah sedikit

sebanyak bekalan yang diperlukan dalam

masa musafir. Kemudian belajar cara-cara

mengerjakan amalan haji dan umrah dengan

sempurna, supaya segala amalan yang 

dilakukannya itu tidak menjadi

sesia. Kemudian bila sampai masanya 

bermusafirlah mereka dengan mengharungi

samudera yang luas saujana,

dibuai ombak dan dihayun gelombang

sampai berminggu-minggu lamanya dengan

menghadapi berbagai-bagai kesulitan di laut,

berkurangan air, kesempitan tempat dan

ada pula yang dihinggapi penyakit

mabuk laut sampai menghilangkan selera 

makan dan minum sehingga seluruh

anggotanya menjadi lemah tak berdaya.

(Keadaan ini saya bayangkan bagi

para jemaah haji yang sederhana

hidupnya, mereka yang tidak mampu

mengadakan tambang pelayaran pergi dan 

balik selain daripada menaiki kapal

laut kelas kambing).

 Segala kesulitan yang dihadapi

oleh bakal-bakal haji itu masih belum

habis lagi, ini baru kepayahan yang

mereka alami semasa berada di tanah air

sampai ke masa pelayaran sahaja. Ada

pun kesulitan-kesulitan yang akan mereka 

hadapi selama beberapa bulan berada

di Jeddah, Makkah dan Madinah kelak, belum

saya bayangkan lagi. Rasanya segala

kesulitan yang akan dihadapi oleh

para jemaah di perantauan suci

itu tak perlulah saya bayangkan

di sini. Lataran kesulitan-kesulitan yang 

bakal dialami oleh sekalian para

jemaah haji pada hari ini tentu

tidak seberat apa yang telah saya alami

sejak dua belas tahun yang lalu,

kerana saya dapat tahu dari

setahun ke setahun kemudahan-kemudahan yang

dilaksanakan oleh kerajaan Saudi

Arabia demi untuk meringankan segala

kesulitan-kesulitan yang bakal dihadapi oleh

para jemaah haji itu adalah berjalan

dengan lancar dan bertambah baik.

Jadi kalau saya bayangkan juga

segala kesulitan-kesulitan yang telah saya

alami sendiri dari tahun

1949 hingga tahun 1956 – 

iaitu selama 7 tahun saya bermukim

di sana – dengan keadaan yang ada pada

tahun 1969 ini, saya rasa

adalah tidak  adil, sebab saya

sendiri tidak mengetahui segala

kemajuan dan kemudahan-kemudahan yang telah

diadakan oleh kerajaan Saudi

Arabia untuk kerehatan para jemaah

haji yang datang membanjiri kota

 suci itu dari seluruh dunia pada

hari ini. Walaubagaimanapun saya

yakin dan percaya, kendati kecil

 sekali pun, maka kesulitan-kesulitan itu

masih tetap ada, lantaran setiap

orang yang bermusafir dan berdagang

di luar tanah airnya sendiri pasti ia

tidak akan dapat mengecap kerehatan

sebagaimana ia berada di kampung halaman,

dalam rumahtangganya sendiri. Ini

berdasarkan satu hadith yang

disabdakan oleh Rasulullah (S.A.W):

 al-Safara  qiṭ‘ata min al-‘azāb

 Ertinya: “Musafir itu sepotong

(sebahagian) dari azab”. Terutama

dalam amalan haji ini memang penuh

dengan bermacam-macam kepayahan, kesusahan

dan penderitaan untuk menguji

setakat mana tebalnya sifat kesabaran yang

terpendam di jiwa para jemaah haji

itu. Oleh itu “sabar” adalah

sifat yang paling penting sekali 

mesti ditanamkan ke dalam jiwa bakal-bakal

haji yang akan menunaikan rukun Islam

yang kelima ini.

Haji yang mabrur:

 Setelah selesainya para jemaah haji

menunaikan ibadah hajinya dengan

sempurna selepas daripada menempuhi

segala kesulitan, melanda berbagai-bagai

percubaan yang menggugat jiwa sebagai

satu ujian untuk mengukur setakat

mana dalam dangkalnya hati seseorang

Islam melaksanakan perintah Tuhan yang 

seberat dan sepayah ini, maka akhirnya 

mereka pun kembalilah ke tanah air

masing-masing dengan penuh harapan, semoga

segala amalam haji dan umrah yang telah 

mereka kerjakan di dataran tanah

 suci Makkah, dengan mengeluarkan tenaga

dan mengorbankan wang ringgit yang bukan

sedikit itu, akan diterima oleh

tuhan mendapat “al-Ḥajj al-Mabrūr” 

yang tidak akan dibalas melainkan dengan

dikurniakan “syurga” yang dipenuhi

dengan beraneka macam nikmat kesenangan 

yang kekal abadi di hari akhirat kelak.

Tetamu Allah…

Tetapi dapatkah seseorang itu 

meramalkan bahawa amalan haji yang telah

ditunaikannya itu diterima oleh Tuhan

atau pun ditolak? Kerana soal 

penerimaan atau penolakan sesuatu

ibadah yang dilakukan oleh seseorang

hamba itu adalah urusan Tuhan, 

maka terpulanglah kepada-Nya untuk

menentukan-Nya. Walau bagaimanapun dalam 

soal ini kita tidak harus

ragu-ragu dan lekas putus asa, 

lantaran Rasulullah (S.A.W) di dalam

sepotong hadithnya ada mengatakan:

 “Man ḥajja falam yarfathu wa lam yafsuq 

raja‘a ka yawmi wa ladathu ummuhu” (Rawāhu 

al-Bukhārī)

 Maksudnya: “Barang siapa yang

yang mengerjakan haji, maka ia 

tidak mengeluarkan kata-kata yang

buruk (mengumpat, memaki hamun, 

mencarut dan sebagainya) dan

tidak pula ia melakukan 

perbuatan-perbuatan yang fasik, akan 

dikembalikan seperti hari ia 

dilahirkan oleh ibunya.” 

(Diriwayatkan oleh al-Bukhari).

 Dengan hadith ini sudah

terjamin, bahawa ibadah haji yang kita

tunaikan itu akan diterima oleh

Tuhan, selagi ia dilakukan dengan 

cara yang bersih, tidak campur

adukkan dengan perbuatan-perbuatan kotor dan

fasik yang dilarang oleh Tuhan, dan 

tidak pula diuli gaul dengan

kepercayaan-kepercayaan khurafat dan karut

marut yang menyalahi ajaran-ajaran Islam

yang sebenarnya. Bagi menguatkan kandungan

hadith di atas, maka dalam Sūrah

al-Baqarah ayat (197) Tuhan berfirman: 

Al-ḥajju ashhuru ma‘lūmāt, faman 

faraḍa fīhinna al-ḥajja falā rafatha wa lā 

fusūqa wa lā jidāla fī al-ḥajji, wa mā 

taf‘alū min khayri ya‘lamhu Allāhu wa tazawwadū 

fa inna khayra al-zādi al-taqwā wa ittaqūni ya 

ūlī al-albāb.” 

Tetamu Allah…

Gambar di atas menunjukkan sebahagian daripada kaum Muslimin yang menghadiri forum-forum agama yang diadakan oleh

“Persekutuan Islam Malaya- Selangor.”

Ertinya: “Haji (musim haji) itu 

adalah beberapa bulan yang dimaklumi

Shawwal, Dhu al-Qa’idah dan

Dhu al-Hijjah), maka barang siapa yang

diwajibkan haji (pada masa

mengerjakannya), janganlah melakukan

‘rafatha’ (mengeluarkan kata-kata yang

menimbulkan berahi atau

bersetubuh dengan isterinya), dan

jangan berbuat perkara-perkara yang

fasik dan berbantah-bantahan dalam

mengerjakan haji. Dan apa yang

kamu kerjakan hendaklah daripada

perbuatan-perbuatan yang baik, nescaya

Allah mengetahui. Berbekallah, maka

sebaik-baik perbekalan itu adalah 

bertakwa, dan takutlah kepada Ku

wahai orang-orang yang berakal.”

Tanda-tanda haji mabrur:

 Satu lagi syarat terpenting yang

menjamin bahawa ibadah haji kita itu

akan diterima Tuhan ialah, segala 

wang yang dibelanjakan dalam masa

mengerjakan haji itu, mulai dari

hari berangkatnya hingga ke hari

pulangnya, hendaklah dari wang yang 

halal, lantaran segala wang yang

dibelanjakan untuk keperluan ibadah

haji itu, adalah merupakan satu 

pengorbanan yang dipersembahkan kepada Allah.

Allah itu Baik dan Ia tidak akan

menerima sebarang korban melainkan dari 

barang-barang yang baik. Ia tidak akan

memberikan sebarang pahala kepada sesuatu

amalan yang dilakukan oleh hamba-Nya

melainkan amalan itu datangnya dari

sumber yang baik. Begitu pula amalan

haji yang akan menerima ganjaran pahala

yang baik dari Tuhan itu, ialah

haji yang dilakukan dengan baik dan 

dari sumber kewangan yang baik dan

halal pula. Dari hal ini at-Tabari dalam kitabnya “al-Wasiṭ” ada

meriwayatkan sebuah hadith daripada Abu 

Hurairah (r.a.) yang maksudnya:

  “Daripada Abu Hurairah (r.a) 

 Sesungguhnya Nabi Muhammad (S.A.W)

 telah bersabda: ‘Apabila keluar

 seorang haji itu dari negerinya 

 dengan perbelanjaan yang baik (wang

 yang halal) maka sewaktu ia

 meletakkan kakinya ke jalan (yang akan

 dilaluinya) maka ia pun berseru 

 ‘labbayk Allāhumma labbayk’ ketika 

 itu berserulah orang yang menyeru

 dari langit: ‘Labbayk! Demi

 kebahagiaanmu, dilimpahkan untukmu

 barang yang halal dan pelayaran mu

 juga halal, hajimu akan 

 diterima tidak ditolak. Apabila

 ia keluar dengan perbelanjaan yang 

 kotor (haram), ketika ia

 meletakkan kakinya ke jalan, maka ia 

 pun berseru: ‘labbayk Allāhumma

  labbayk’, maka berserulah orang yang 

 di langit: ‘Tuhan tidak perkenankan

 seruanmu, tidak akan kebahagiaan

 bagimu, ditambahkan bagimu

 harta yang haram lantaran

 perbelanjaanmu dari harta yang

 haram, hajimu akan ditolak

 tidak diterima.”

 Para ulama ada mengatakan, di antara

tanda-tanda yang menunjukkan amalan haji 

seseorang itu diterima Tuhan, ialah

ditinjau dari perubahan-perubahan tabiat 

yang berlaku pada dirinya selepas ia 

pulang dari menunaikan fardu hajinya

itu. Kalau dahulunya ia seorang

kaki judi, tahi arak, penipu, 

pendusta, tidak amanah, suka

bergaduh, tidak mengambil berat tentang

kewajipan-kewajipan agama dan berperangai

buruk, tidak sopan, maka kini

ia telah menjadi seorang yang

sentiasa menjauhkan diri dari

perbuatan-perbuatan mungkar dan maksiat,

lurus, berkata benar, amanah, tak

suka bersengketa, taat menjunjung

segala perintah Allah, berkelakuan baik

dan bersopan santun serta

mempunyai sifat-sifat takwa yang mendalam.

Sumber-sumber amal soleh:

Para jemaah haji yang telah

meninggalkan tanah tumpah darahnya,

kampung halamannya dan kaum keluarganya

dengan membawa bekalan yang secukupnya

 untuk beberapa bulan tingal di tanah

suci Makkah bagi menunaikan amalan

 hajinya, mestilah mereka ingat bahawa

pelayarannya ke Makkah menuju ke padang Arafah

itu, adalah menggambarkan suatu

pelayaran yang lebih jauh yang bakal

mereka hadapi kelak. Kalau sudah

 pelayaran di dunia yang sebegitu dekat

berhajat kepada bekalan-bekalan yang cukup

untuk menjamin hidup seseorang

haji di tanah perantauan yang sebegini

kecil, betapa pula halnya dengan 

pelayaran ke alam akhirat yang sebegitu

jauh yang ditempuhi oleh

setiap makhluk yang bernyawa, kalau

mereka tidak menyediakan bekalan yang

secukupnya untuk hidup selama-lamanya 

di alam tempat mereka akan dikembalikan,

akan terlantarlah hidup mereka

mengalami penderitaan-penderitaan pedih yang tidak

akan tertanggung oleh tubuh badan

manusia yang kerdil ini.

 Belayar ke alam akhirat tentu

sekali berhajat kepada bekalan-bekalan yang lebih 

banyak, bekalan-bekalan yang cukup untuk

menjamin kehidupan mereka yang kekal 

Tetamu Allah…

abadi di sana, bekalan-bekalan yang akan dibawa

ke alam ghaib yang sebegitu jauh,

bukan berupa harta benda dan bukan

pula wang ringgit, tetapi ia 

merupakan “amal soleh”, jika

bekal ‘amal soleh’ itu telah banyak

disediakan oleh setiap manusia yang

bakal berpindah ke alam akhirat itu,

akan terjamin dan selamatlah

hidup mereka dari sebarang

penderitaan yang pasti akan ditempuhi

oleh setiap manusia yang sampai

ke sana.

 Oleh itu sebelum baginda meninggalkan

alam fana ini, Junjungan kita

Nabi Muḥammad (S.A.W) telahpun menyeru dan 

memperingatkan setiap umatnya, agar

mereka itu mengadakan persediaan ‘amal 

soleh’ dengan sebanyak-banyaknya semasa

mereka masih diberi peluang hidup

di alam dunia ini. Sumber-sumber ‘amal 

soleh’ yang mesti direbuti oleh

setiap orang Islam itu – menurut 

keteranagn Nabi – terbitnya dari lima

jurusan sebagaimana sabdanya:

 “Ightanim khamsā qabla khamsi,

ḥayātaka qabla mawtika, wa ṣiḥḥatika qabla 

suqmika, wa farāghaka qabla shughlika, 

wa shabābaka qabla haramika, wa ghināka qabla 

faqrika.” 

 Ertinya: “Rebutilah yang lima

 sebelum datang yang lima: Hidupmu 

 sebelum tiba matimu,

 kesihatanmu sebelum tiba

 kesakitanmu, masa lapangmu

 sebelum tiba masa sempitmu,

 zaman mudamu sebelum zaman

 tuamu dan zaman kayamu sebelum 

 tiba zaman kemiskinanmu.”

 Tujuan hadith ini sudah

jelas dan terang menyatakan kepada kita,

bahawa kalau kita ingin hidup

bahagia di masa depan semasa di dunia

ini mahupun di akhirat nanti, lima

perkara yang pertama itu hendaklah kita

rebut dengan bersungguh-sungguh, iaitu masa

hidup, masa sihat, masa lapang,

masa muda dan masa kaya, sebelum 

tiba lima perkara yang kedua yang bakal

menjadi batu penghalang, kalau lima 

perkara yang pertama itu tidak kita

pergunakan untuk merebut kebahagiaan 

hidup yang dijanjikan itu.

Rasanya tujuan hadith ini tidak

perlu kepada penjelasan yang lebih lanjut.

Pembalasan haji mabrur:

 Kesimpulannya, jika ibadah haji yang

kita lakukan dengan menghabiskan

masa-masa tenaga dan wang ringgit yang 

bukan sedikit itu supaya diterima

oleh Tuhan, maka kerjakanlah dengan

bersungguh-sungguh, dengan hati yang jujur

ikhlas, dengan jiwa yang penuh

kesabaran menempuhi segala

kesulitan, melanda segala kepayahan yang

akan tuan-tuan temui semasa tuan-tuan

melakukan ibadah haji itu. Di sana

kelak tuan-tuan akan bersua dengan

manusia yang terdiri dari berbagai

bangsa dan warna kulit, berbagai

tabiat dan kelakuan. Ada yang masih

biadab, ada yang bersifat kasar, ada

yang kurang sopan dan ada pula

yang hidupnya masih liar, merempuh

dan melanda siapa sahaja yang berada

di hadapannya dalam masa mereka melakukan

rukun-rukun haji dan umrah, di Arafah, 

di Muzdalifah, di Mina, di Mas‘ā dan

di sisi Baitullah al-‘Azim.

 Semuanya ini haruslah tuan-tuan 

hadapi dengan jiwa tenang, hati sabar

dan semangat tabah dengan tekad yang

satu, bahawa kedatangan tuan-tuan ke bumi

suci itu, semata-mata untuk

menunaikan perintah Allah, bukan untuk 

mencari pergaduhan atau menanamkan 

rasa permusuhan di antara satu sama 

lain. Tuan-tuan mestilah ingat bahawa

keseluruhan manusia yang berada di dataran 

tanah suci, di padang Arafah,

di hadapan Baitullah sepanjang bulan haji

itu adalah terdiri dari umat

manusia yang seagama dengan tuan-tuan,

mereka itu semuanya telah menjadi

sebagai saudara kandung tuan-tuan

sendiri, berdasarkan firman Allah 

yang berbunyi:

 “Innamā al-mu’minūna ikhwatu,

fa aṣliḥū bayna akhawaykum la‘allakum 

turḥamūn.”

 Ertinya: “Sesungguhnya orang-orang 

 Mukmin itu bersaudara, lantaran 

 itu damaikanlah antara dua

 saudara kamu, dan takutilah 

 akan Allah, mudah-mudahan kamu

 mendapat kurniaan rahmat.” 

 (Sūrah al-Ḥujurāt: 10).

 Dengan berpandukan segala ajaran-ajaran

Allah, semoga dapatlah tuan-tuan 

menunaikan ibadah haji dan umrah dalam  

keadaan aman sejahtera pergi dan

pulang, serta membawa amalan “haji

mabrur” yang balasannya tidak lain

daripada “syurga Jannatu al-Na‘īm”

sebagaimana yang telah dijanjikan oleh

Rasulullah (S.A.W) dalam satu hadithnya

yang berbunyi:

 “al-Ḥajju al-mabrūr laysa lahu jazā’a

illā al-jannata.”

 Maksudnya: “Haji mabrur itu

 tiada baginya pembalasan selain

 daripadanya syurga.”

Tetamu Allah…




